
Chaidh Comunn na Gàidhlig (CnaG) a stèidheachadh ann an 1984 gus leasachadh na Gàidhlig a cho-òrdanachach. Ag obair aig ìrean
ionadail, roinneil agus nàiseanta, tha bòrd-stiùiridh againn le riochdairean bho bhuidhnean eile. 

‘S e companaidh earranta le inbhe charthannais a th' ann an CnaG.

Tha uallach agus coilionadh poileasaidh bho là gu là an urra ris a’ Cheannard, a tha cuideachd na Rùnaire dhan Chompanaidh. Ann an
2007, tha Dòmhnall Màrtainn a leigeil dheth a dhreuchd mar Cheannard agus tha Eairdsidh MacIlleathain a dol na àite san dreuchd. Tha
Eairdsidh stèidhichte ann an Inbhir Nis.

Tha trì sgìrean aig CnaG– Na h-Eileanan Siar, Ceann a Tuath Alba, agus Ceann a Deas Alba.

• Tha obair ChnaG a’ tighinn fo dhà cheann:
• Seirbheisean
• Leasachadh

Comhairle
Bidh CnaG a’ tadhal air fèill dhreuchdan air feadh Alba airson comhairle a thoirt air       obraichean Gàidhlig.

Fiosrachadh
Tha CnaG an sàs ann am foillseachadh leabhraichean-latha airson nan sgoiltean, mìosachan Gàidhlig, cuairt litrichean agus pasgain
fiosrachaidh.

Iomairtean
A’ toirt bheachdan agus molaidhean dhan Riaghaltas agus dhan Roinn Eòrpa.

Riochdachadh
Tha CnaG air a riochdachadh air buidhnean mar Stòrlann, Ionad Chaluim Chille Ìle, Thar-phàrtaidh na Pàrlamaid agus Ainmean-Àite
na h-Alba.

Sgioban-Obrach

Ar deanadas

Seirbheisean ChnaG

An dèidh dhomh gabhail thairis bho Mhàiri Bremner san t-Sultain an uiridh, bu mhath leam moladh a thoirt dhith airson an obair
ionmholta a rinn i as leth Cnag fad na h-ochd bliadhna a chaidh seachad. Tha dealasachd Mhàiri do chànan is chultar na Gàidhlig na
eisimpleir dhuinn uile agus tha sinn gu mòr na comain airson a cuid ùine, a comhairle agus an deagh stiùireadh a thug i do Chnag. Tha
sinn uile a’ guidhe gun tèid gu math leatha bho seo a mach.

Ann a bhith a’ leughadh na h-aithisg seo chì sibh gu bheil bliadhna bheothail, shoirbheachail eile air a bhith againn a’ leasachadh na
Gàidhlig. Ged a tha atharraichean a’ dol air adhart aig ìre bhunaiteach air na dòighean anns am bi Gàidhlig ga leasachadh, feumaidh
Cnag mar chom-pàirtiche leasachaidh dèanamh cinnteach gun dean sinn ar dleastanas freagarrach gus am bi e comasach dhuinn
gabhail ris na h-atharraichean sin ann an dòigh chinnteach is èifeachdach. 

A’ leantainn aonta a’ Mhinisteir air Plana Nàiseanta na Gàidhlig sa Mhàrt 2007, feumaidh Cnag cinnt a dhèanamh gum bi feumalachdan
choimhearsnachdan Gàidhlig, ge be air bith càite am bheil iad no dè na feumalachdan a tha aca, aig fìor thoiseach ullachaidhean mu
choinneimh planadh agus suidheachadh ghoireasan. Tha e deatamach gu faigh na coimhearsnachdan air am bheil cor a’ chànain a’
crochadh cothrom am beachdan a chuir air ciamar is urrainn co-obrachadh còmhla gus taic agus leasachadh a thoirt air cànan aig ìre
coimhearsnachd.

Ann an saoghal targaidean agus staitistearachd an latha-an-diugh tha sinn mothachail nach urrainn ar prìomh amas, a bhith a’ cur ri
àireamh luchd-labhairt na Gàidhlig, a choilionadh mur a toir sin fainear gum bi an toradh a rèir neart eaconomaiceach nan
coimhearsnachdan anns a’ Ghàidhealtachd ’s nan Eilean far am bheil Gàidhlig air a bruidhinn. Aig cridhe an amais seo tha ro-innleachd
eaconomaiceach agus sòisealta Riaghaltas na h-Alba, Riaghaltas Lunnainn, na h-ùghdarrasan ionadail agus buidhnean iomchaidh eile
mar Coimisean nan Croitearan, Dualchas Nàdarra na h-Alba agus na h-Iomairtean a dh’ fheumas a bhith mothachail air na cruaidh
fheumalachdan a tha aig roinnean dùthchail. Tha e deatamach nuair a thig iad gu bhith ag ullachadh na Planaichean Cànain Gàidhlig
reachdail aca gum bi na planaichean sin aig cridhe an ro-innleachd iomlan air poileasaidhean eaconomaiceach, sòisealta agus chultarail
agus gun nochd iad dòighean far am bi e comasach dhaibh co-obrachadh le buidhnean Gàidhlig.

Cha robh e air a bhith comasach dhuinn an obair a rinn sin thairis na dusan mhìosan a chaidh seachad a choilionadh gun an dealas agus
an deagh thaic a fhuair sinn bho na buidhnean maoineachaidh, gu h-àraidh Iomairt na Gaidhealtachd ‘s nan Eilean agus Bòrd na Gàidhlig
agus cuideachd ùghdarrasan ionadail agus buidhnean iomairt ionadail. Am bliadhna cuideachd tha e air a bhith na adhbhar thaitneas is
brosnachaidh dhuinn gu bheil a’ roinn phrìobhaideach air ùidh a nochdadh ann a bhith a’ toirt taic do phròiseactan Gàidhlig. Tha BT
Scotland air leantainn le bhith a’ toirt £15,000 maoineachaidh mu choinneimh Deasbad Gàidhlig nan Sgoiltean agus am bliadhna tha
luchd-obrach Chnag air soirbheachadh le bhith a’ faighinn gealltanas bho Scottish Widows airson £30,000 gus Sgeama Young
Enterprise ann an Gàidhlig a chuir air bhonn do sgoilearan san àrd-sgoil agus £10,000 airson Lios Ghàidhlig a thogail aig a’ Bhun Sgoil
Ghàidhlig ùr a tha an dùil fosgladh ann an Inbhir Nis san Lùnastal 2007.

Tha sinn a’ crìochnachadh ar bliadhna le bhith a’ gabhail beannachd le curaidhean a tha air a bhith aig toiseach leasachaidhean Gàidhlig
thairis air trìthead bhliadhna. Gu h-inntinneach, tha an triùir aca air a bhith nan Ceannardan aig Comunn na Gàidhlig.

Tha sinn a’ toirt fìor mheala-naidheachd do Iain Aonghas MacAoidh, OBE, a leig dheth a dhreuchd mar Stiùiriche aig Seirbheisean nam
Meadhanan Gàidhlig san Òg Mhios 2006, air an urram deagh airidh a choisinn e bho Liosta Urraim na Ban Righ. B e Iain Aonghas a’
chiad Cheannard a bha aig Cnag agus bha e san dreuchd bho 1985 gu 1991.

Bha Ailean Caimbeul gu mòr an sàs anns an t-strì a rinn Cnag thairis nam bliadhnaichean gus inbhe thèarainte fhaighinn dhan Ghàidhlig
agus faighinn aontachadh air Achd na Gàidhlig (Alba) 2005, agus bha e iomchaidh gum biodh e air a shuidheachadh mar a’ chiad
Cheannard air Bòrd na Gàidhlig ann an 2003 – dreuchd a ghlèidh e gus an do leig e dheth a dhreuchd anns a’ Mhàrt 2007.

Mu dheireadh, ar taing do Dhòmhnall Màrtainn, a tha a’ leigeil dheth a dhreuchd sa Chèitean 2007 an dèidh 10 bliadhna aig Cnag, an
toiseach mar Stiùiriche Leasachaidh Choimhearsnachd agus mar Cheannard bho 2003 gu 2007. Tha sinn a’ guidhe gach soirbheachadh
dhaibh uile bho seo a mach.

Bu mhath dhomh fàilte a chuir air Eairdsidh MacIlleathain à Solas ann an Uibhist a Tuath a ghabh thairis dreuchd a’ Cheannaird sa
Ghearran 2007. Tha sinn a’ guidhe gach soirbheachadh dha fhèin’s dha luchd-obrach agus a’ dearbhadh gum faigh iad a h-uile taic bhon
Bhòrd nan cuid obrach.

Cuideachd, bu mhath leam mo thaing fhèin a thoirt don Bhòrd Stiùiridh, a fhritheil fad 2006/7, airson an taic ’s an ùidh leantainneach.
A thuilleadh air a bhith a’ gabhail beannachd leis a’ Chathraiche, Mairi Bremner, chaill sin na seirbheisean aig Derek Moireach ri linn a
chuid obrach aig a’ Bh .B.C. agus cuideachd chaill sin Iain MacLeòid agus Iain Caimbeul ri linn an cuid obrach eile. Tha sinn a’ cur fàilte
air an Oll. Seumas Grannd bho Obair Neithich a tha air àite Iain Chaimbeuil a ghabhail os làimh agus Magaidh NicAoidh, à Leòdhas a
bhios a’ riochdachadh gnothaichean Choimhearsnachd an àite Mairi Bremner. Tha sinn an dùil neach eile fhaighinn an àite Derek tràth
san ath bhliadhna ionmhais.

Le Bòrd ùr agus luchd-obrach ùra tha sinn a’ coimhead air adhart ri leasachaidhean inntinneach agus ùr-ghnàthaichte as leth Gàidhlig
thairis nan dusan mhìos a tha romhainn.

Dòmhnall Dòmhnallach
Cathraiche

Aithisg A’ Chathraiche












